RELACION 
PËR
PROJEKTLIGJIN
“PËR DISA NDRYSHIME DHE SHTESA NË LIGJIN NR. 72/2012, DATË 28.06.2012, “PËR ORGANIZIMIN DHE FUNKSIONIMIN E INFRASTRUKTURËS KOMBËTARE TË INFORMACIONIT GJEOHAPËSINOR NË REPUBLIKËN E SHQIPËRISË”

I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN
Projektligji i propozuar ka si qëllim miratimin e ndryshimeve dhe shtesave në ligjin që rregullon sektorin e Informacionit Gjeohapësinor (IG), në përputhje me reformën qeverisëse dhe institucionale dhe përcaktimit të ASIG me varësinë nga Kryeministri, si dhe në zbatim të politikave afatgjata për qeverisjen e sektorit të informacionit gjeohapësinor në Shqipëri me kohështrirje 2020-2030, miratuar me vendimin nr. 402, datë 20.05.2020, të Këshillit të Ministrave. 

Ligji nr.72/2012, datë 28.06.2012, “Për organizimin dhe funksionimin e Infrastrukturës Kombëtare të Informacionit Gjeohapësinor në Republikën e Shqipërisë” që nga miratimi i tij në vitin 2012 nuk ka pësuar asnjë ndryshim, ndaj zhvillimet që kanë ndodhur gjatë këtyre viteve në lidhje me situatën e sektorit të informacionit gjeohapësinor, kanë sjellë nevojën e propozimit të disa ndërhyrjeve në përmbajtjen e ligjit me qëllim mirëqeverisjen e sektorit për të ardhmen. 

Përveç ndryshimeve në ligj të cilat korrigjojnë ndryshimin e varësisë së ASIG nga ish-Ministri i Inovacionit dhe Administratës Publike tashmë tek Kryeministri, reforma strukturore institucionale bëri të nevojshëm rishikimin e aspekteve të ndryshme të kuadrit ligjor dhe institucional ekzistues në lidhje me sektorin e informacionit gjeohapësinor, kjo e lidhur edhe me përcaktimet ligjore në lidhje me BIG (Bordi i Informacionit Gjeohapësinor).

Disa nga ndryshimet dhe shtesat propozohen për pozicionimin e ASIG brenda sektorit të IG, në rol qendror në raport me institucionet e tjera, si dhe në kuadër të bashkëpunimit me autoritetet publike përgjegjëse për temat e IG, duke synuar prodhimin dhe gjenerimin e informacionit të saktë, cilësor dhe në përputhje me standardet e miratuara, i përdorshëm në të mirë të qeverisjes dhe mirëqenies së qytetarëve.

II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE
Projektligji hartohet në përputhje me programin politik të Këshillit të Ministrave 2021, konkretisht në fushën e informacionit gjeohapësinor në mbështetje të pikës 3.1.1 “Administrata publike dhe dixhitalizimi”.
Ky projektligj bazohet në objektivat e parashikuara nga Dokumenti i Politikave “Për qeverisjen e sektorit të informacionit gjeohapësinor në Shqipëri, 2020-2030” (miratuar me VKM nr. 402, datë 20.05.2020), duke konsideruar politikat në lidhje me organizimin institucional funksional, si dhe rregullat për përdorimin e IG në funksion të mirëqenies së qytetarëve dhe vendimmarrjes për të ardhmen, konkretisht Politika nr.7 “Organizim institucional funksional”, masa 7.1 “Rishikimi i arkitekturës institucionale të sektorit IG & Riprojektimi i profilit dhe funksioneve të ASIG”, por edhe ndërthurja me politikat e tjera qeverisëse të sektorit dhe masat përkatëse të tyre.
Projektakti është parashikuar në Programin e përgjithshëm analitik të projektakteve që do të paraqiten për shqyrtim në Këshillin e Ministrave gjatë vitit 2020 (sipas VKM nr.837, datë 24.12.2019, ndryshuar me VKM nr.150, datë 19.02.2020), planifikuar për katër mujorin e tretë të vitit. Projektakti është përfshirë në tabelën e propozimeve të Kryeministrit/ zëvendëskryeministrit, me numër rendor 53. Si arsye kryesore për propozimin e projektaktit evidentohet nevoja për krijimin e Infrastrukturës së Informacionit Gjeohapësinor në Shqipëri, bazuar në prioritetet e dokumentit të politikave për sektorin e informacionit gjeohapësinor. Ndër çështjet kryesore që parashikon të rregullojë projektakti janë renditur: Detajimi i detyrave të ASIG-ut si autoritet publik përgjegjës për një numër temash të nenit 11, të ligjit nr. 72/2012, detyrat e ASIG-ut si Autoritet Kombëtar për zbatimin e politikave në fushën e informacionit gjeohapësinor (sipas Dokumentit të Politikave të miratuar në Këshillin e Ministrave), rregullimi i mënyrës së përfshirjes në GIS-in Kombëtar të sistemeve të informacionit gjeografik të krijuara nga autoritetet përgjegjëse, kontrolli i efiçiencës së bashkëpunimit ndërinstitucional për nismat në fushën e informacionit gjeohapësinor, si dhe monitorimi dhe raportimi i zhvillimit të NSDI-së.
Në zbatim të Dokumentit të Politikave për Implementimin e të Dhënave të Hapura (VKM nr.147, datë 18.02.2015), është miratuar Strategjia Ndërsektoriale “Agjenda Dixhitale e Shqipërisë 2015-2020” (VKM nr.284, datë 01.04.2015) që ka përfshirë si pjesë të Prioritetit Strategjik 3 “Krijimi i Infrastrukturës Kombëtare të të Dhënave Gjeohapësinore (NSDI)”. Realizimi i “Infrastrukturës kombëtare të të dhënave gjeohapësinore” do të përfshijë të gjitha sistemet ndërvepruese të informacionit gjeohapësinor që kanë shtrirje kombëtare dhe që ndërtohen nga institucione të ndryshme, për tema të veçanta dhe me standarde Evropiane. Kjo politikë synon zhvillimin e kësaj infrastrukture nëpërmjet katër objektivave bazë të saj:
· Objektiv 1: Bashkërendimi ndërinstitucional për mbledhjen, përpunimin dhe përditësimin i të dhënave gjeohapësinore si input për NSDI;
· Objektiv 2: Krijimi i një rrjeti unifikues gjeodezik për informacionin hartografik shqiptar duke përdorur rrjetin gjeodezik kombëtar shqiptar;
· Objektiv 3: Krijimi i një Sistemi të integruar gjeoinformacioni në Shqipëri sipas direktivës INSPIRE dhe përdorimi nga institucionet shtetërore dhe publiku i gjerë;
· Objektiv 4: Ndërtimi i Sistemit Kombëtar Gjeografik të Informacionit

III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME
Problematikat kryesore me të cilat përballet sektori i IG lidhen me mungesën e një sistemi të integruar për IG ku mungon ndërveprimi mes institucioneve dhe funksioneve të ndryshme që ato realizojnë në raport me njëri-tjetrin dhe me ASIG, financimin e ulët në raport me peshën dhe rëndësinë e IG, marrëdhënie të parregulluara mes institucioneve ku shpesh ka ambiguitet të të drejtave dhe detyrimeve, mënyra e prodhimit të IG bazuar në kërkesa të së tashmes dhe të shkuarës duke shkaktuar mungesë të dhënash të plota për të gjitha temat, informacion që nuk përditësohet dhe jo të sinkronizuar, vështirësi në aksesimin e informacionit, organizimi i brendshëm joefektiv dhe mungesa e strukturave të dedikuara për IG.
Në projektligj parashikohet pozicionimi i qartë i ASIG përkundrejt institucioneve të tjera të sektorit, roli i tij qendror, koordinues dhe monitorues, si dhe arkitektura e re e organizimit të funksioneve. Miratimi i këtij projektligji do të sjellë shmangien e mbivendosjes së përgjegjësive për institucionet, të ardhura si shkak i shpërndarjes joefektive dhe të copëzuar të funksioneve, si dhe mungesës së ndërveprimit. Gjithashtu do të ndikojë pozitivisht në rritjen e përdorimit të IG nga institucionet publike, sipërmarrjet private dhe publiku, në funksion të së ardhmes.
Të rejat që synon të sjellë miratimi i këtij projektligji, duke i grupuar sipas katër synimeve strategjike të përcaktuara në Dokumentin e Politikave për Qeverisjen e Sektorit IG 2020-2030, në mënyrë të përmbledhur paraqiten si vijon:
· Referuar Synimit Strategjik 1 “DISPONUESHMËRIA E IG”:
· Përkthen në dispozita ligjore masat e jetësimit të politikave lidhur me mbledhjen, përpunimin dhe përditësimin e IG për temat për të cilat ASIG është autoritet përgjegjës.
· Evidentohet përgjegjësia e ASIG si autoritet kombëtar hartografik në krijimin e hartës bazë në RSH duke jetësuar politikën nr.2 “Gjenerimi i IG të duhur”, si dhe në prodhimin e hartave të shkallëve të ndryshme në përputhje me standardet evropiane përkatëse.
· Referuar Synimit Strategjik 2 “PËRDORIMI I IG”, për përdorim të plotë dhe të vazhdueshëm të informacionit gjeohapësinor nga institucionet shtetërore (autoritetet publike), etj.:
· Përmbushja e politikës nr.4 “Përgjegjësia dhe detyrimi për përdorim nga institucionet publike” e cila synon përmirësimin dhe plotësimin e kuadrit rregullator.
· Referuar Synimit Strategjik 3 “FUNKSIONALITETI I SISTEMIT TË IG SHTETËROR”, për ngritjen dhe vënien në funksionim të një sistemi shtetëror të informacionit gjeohapësinor, të integruar dhe funksional në të gjithë elementët e tij, që garanton realizimin e të gjithë funksioneve të qeverisjes, në mënyrë eficente dhe efektive:
· Në përmbushje të politikës nr.7 mbi organizimin institucional funksional, janë reflektuar në projektligj funksionet e riprojektuara të ASIG në lidhje me veprimtarinë si institucion qendror dhe boshti i sektorit të IG, që harton dhe monitoron zbatimin e politikave në lidhje me IG, mundëson dhe gjeneron IG bazik në shërbim të autoriteteve publike që mbulojnë temat e IG dhe përdoruesve të tjerë që orienton, vendos standarde, koordinon/integron dhe monitoron veprimtarinë e aktorëve si dhe garanton qasjen e thjeshtë ndaj IG dhe përdorimin e tij në funksion të mirëqeverisjes dhe zhvillimit të vendit.
· Në projektligj reflektohet edhe riorganizimi i brendshëm i ASIG, duke filluar që nga funksioni i BIG deri në rregullimin e marrëdhënieve të punës sipas ligjit 152/2013 “Për nëpunësin civil”.
· Parashikohet ngritja dhe organizimi i strukturave të posaçme me staf profesional dhe teknik në fushën e IG nga autoritetet publike përgjegjëse për mbledhjen, përpunimin dhe përditësimin e IG. Këto struktura do të trajnohen ASIG bazuar në natyrën e veçantë të funksionit që realizojnë, në përputhje me politikën nr.8 mbi dijen institucionale dhe kapacitetet njerëzore në sektorin e IG.
· Referuar Synimit Strategjik 4 “MIRËADMINISTRIMI I SEKTORIT TË IG”, për garantimin e një sektori të informacionit gjeohapësinor dinamik, në rritje dhe zhvillim të vazhdueshëm, me të drejta dhe detyrime të përcaktuara në mënyrën e duhur dhe i qëndrueshëm nga ana financiare, ku interesat e aktorëve të ndryshëm janë të harmonizuar dhe maksimalizuar përkundrejt interesit të gjerë publik. Për të realizuar këtë synim, nevojitet orientimi i sektorit drejt politikave dhe synimeve të qeverisjes, planifikimi i duhur i zhvillimit, rregullimi i marrëdhënieve dhe buxheteve përkatës, zbatimi i këtyre planeve në mënyrë të shpejtë dhe eficente, si dhe monitorimi dhe kontrolli i sektorit IG për të arritur një zhvillim të qëndrueshëm, marrëdhënie të rregulluara në mënyrën më të mirë dhe garantuar financimin e nevojshëm për një sektor të qëndrueshëm.
· Në përputhje me objektivat e mirë administrimit të sektorit të IG, projektligji rishikon nenin për koordinimin ndërinstitucional për harmonizimin e të dhënave ekzistuese; mbledhjen, përpunimin dhe përditësimin e të dhënave gjeohapësinore; përcaktimin e standardeve shtetërore dhe të rregullave uniforme; investimet në sektorin e të dhënave gjeohapësinore.

IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR
Projektligji është në përputhje të plotë me Kushtetutën së Republikës së Shqipërisë dhe legjislacionin vendas. 
Baza ligjore për propozimin e këtij projektakti, sipas hierarkisë ligjore është:
· Neni 78, pika 1 e nenit 81, pika 1 e nenit 83 dhe neni 100 i Kushtetutës, ku përcaktohet se: “Të drejtën për të propozuar ligje e ka Këshilli i Ministrave; Këshilli i Ministrave merr vendime me propozim të Kryeministrit...”.
· Kreu III i ligjit nr. 9000, datë 30.01.2003, “Për organizimin dhe funksionimin e Këshillit të Ministrave”.
· Pika 3 e Rregullores së Këshillit të Ministrave, miratuar me VKM-në nr.584, datë 28.08.2003, të ndryshuar, sipas së cilës: “Kryeministri ka të drejtën e propozimit të projektakteve për shqyrtim në Këshillin e Ministrave”.

V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)
Vetë Ligji nr.72/2012, datë 28.06.2012, “Për organizimin dhe funksionimin e Infrastrukturës Kombëtare të Informacionit Gjeohapësinor në Republikën e Shqipërisë”, është përafruar pjesërisht me Direktivën 2007/2/KE të Parlamentit Evropian dhe të Këshillit, datë 14 mars 2007 “Për ngritjen e një infrastrukture për informacionin hapësinor në Komunitetin Evropian (INSPIRE)”, Numri CELEX: 32007L0002, Fletorja Zyrtare e Bashkimit Evropian, Seria L, nr. 108, datë 25.04.2007, faqe 1-14.
Ndërsa këto ndryshime dhe shtesa të Ligjit nr.72/2012 që propozohen për miratim, nuk ndikojnë më tej në shkallën e përafrimit.

VI. PËRMBLEDHJE SHPJEGUESE E PËRMBAJTJES SË PROJEKTAKTIT
Ndryshimet dhe shtesat në ligjin nr.72/2012, datë 28.06.2012 “Për organizimin dhe funksionimin e Infrastrukturës Kombëtare të Informacionit Gjeohapësinor në Republikën e Shqipërisë” bëhen për të rregulluar marrëdhëniet në sektorin e IG në përputhje me ndryshimet e fundit politike dhe objektivat për të ardhmen. Konkretisht ndryshimet dhe shtesat konsistojnë në:
· Në vitin 2017 me reformën për strukturimin funksional të sistemit qeverisës, Ministri i Shtetit për Inovacionin dhe Administratën Publike u shkri, duke bërë që ASIG-u të kalojë si institucion në varësi të Kryeministrit. Në përputhje me këtë, kudo në ligj bëhet ndryshimi përkatës që reflekton varësinë (eliminon citimin e ish-ministrit të Shtetit për Inovacionin dhe Administratën Publike) dhe konkretisht për këtë qëllim ndryshohen:
· neni 6, pika 1 dhe 3;
· neni 9, pika 2;
· neni 10, pika 2;
· neni 11, pika 3.
· Miratimi i politikave të qeverisjes së sektorit IG për periudhën 2020-2030 parashikon disa ndryshime në kuadër të reformës qeverisëse dhe strukturimit të ASIG, për ta pozicionuar në rol qendror në sektor dhe ridimensionimin e ri të tij. Kjo sjell rishikimin e përmbajtjes së disa neneve, duke rishikuar disa përgjegjësi, përkatësisht ndryshohen:
· në nenin 5, bëhet një shtesë në pikën 4;
· në nenin 7 rishikon vetëm disa nga përgjegjësitë e ASIG-ut (por për lehtësi dhe kuptueshmëri në zbatim, është bërë zëvendësim i nenit në tërësi);
· neni 23 shtohet pika 5.
· Me qëllim rritjen e efikasitetit të rolit të anëtarëve të BIG-ut, rritjen e cilësisë së pjesëmarrjes dhe garantimin e përfaqësimit të nivelit të lartë në mbledhje, mbështetur edhe në praktikat ekzistuese të sektorëve të tjerë dhe organizimin e funksionimin e organeve të tilla kolegjiale, është propozuar miratimi i shtesës në nenin 10 pika 3, për shpërblimin e veprimtarisë së anëtarëve të BIG-ut dhe stafit të sekretarisë teknike.
· Me qëllim që koordinimi ndërinstitucional për veprimet dhe nismat e autoriteteve publike në fushën e IG të jetë i detyruar për t’u zbatuar, në funksion të harmonizimit të të dhënave ekzistuese, të mbledhjes, përpunimit dhe përditësimit të të dhënave gjeohapësinore, përcaktimit të standardeve dhe rregullave uniforme, investimit në sektorin e të dhënave gjeohapësinore, është përcaktuar e drejta e ASIG-ut të njoftojë dhe të ndërmarrë veprime për të penguar alokimin e fondeve lidhur me nismat, si dhe mos vijimin e procedurave të prokurimit në lidhje me to, në rast mos përmbushje të detyrimeve të nenit, përkatësisht:
· zëvendësohet neni 20.
Ndërsa në kuadër të bashkëveprimit në lidhje me sistemet e informacionit gjeografik ndryshohet neni 17 pika 3.
· Politikat për qeverisjen e sektorit IG përcaktojnë rëndësinë e krijimit dhe përdorimit të hartës bazë e cila përmban të dhëna gjeohapësinore thelbësore dhe përdoret për të mbështetur punime të ndryshme hartografike. Për këtë qëllim propozohen ndryshimet respektive ligjore tek:
· neni 3, pika 20 i cili ndryshohet me përkufizimin e hartës bazë;
· neni 7, shkronja “ë”;
· neni 11, pika 2, shkronja “ç”;
· shtohet neni 12/1.
· Në lidhje me marrëdhëniet e punës së ASIG sipas legjislacionit për nëpunësin civil, bëhen ndryshimet përkatëse në ligj, ku ndryshohet:
· neni 8;
· neni 9, pika 1.
· Lidhur me tarifimin e shërbimeve të ofruara nga ASIG dhe politikën bashkëkohore të BE për të dhëna të hapura dhe pa pagesë, zëvendësohet neni 26 duke përcaktuar se të dhënat gjeohapësinore të vëna në dispozicion nëpërmjet shërbimeve të rrjetit ofrohen pa pagesë nga ASIG-u, përveç kur tarifa e konsultimit dhe shkarkimit të të dhënave justifikohet nga kosto veçanërisht të larta të krijimit dhe përditësimit të të dhënave gjeohapësinore të caktuara. Neni i ri parashikon se udhëzimi që do të përcaktojë masën e tarifës për shërbimet që kanë kosto të lartë të krijimit dhe përditësimit të të dhënave, rregullat për mënyrën dhe afatin e pagimit të tyre, do të miratohet nga ministri përgjegjës për financat pas propozimit të ASIG dhe autoritetit publik përkatës përgjegjës për të dhënat.
· Në lidhje me Kornizën Referuese Gjeodezike (KRGJSH) është shtuar nenin 12/2, i cili detajon përcaktimin e shkronjës “b)” të nenit 7 të ligjit 72/2012. Me propozim të kryeministrit dhe me miratim paraprak të BIG-ut do të miratohen (me VKM) rregullat për përcaktimin, krijimin dhe realizimin e KRGJSH.

VII. INSTITUCIONET DHE ORGANET QË NGARKOHEN PËR ZBATIMIN E AKTIT
Institucionet e ngarkuara për zbatimin e këtij ligji janë Këshilli i Ministrave, Bordi i Informacionit Gjeohapësinor, Autoriteti Shtetëror për Informacionin Gjeohapësinor dhe autoritetet publike përgjegjëse për krijimin, ruajtjen dhe përditësimin e të dhënave dhe shërbimeve gjeohapësinore.

VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT
Projektligji është hartuar nga Autoriteti Shtetëror për Informacionin Gjeohapësinor (ASIG) dhe ka kaluar në një proces diskutimesh dhe konsultimi me aktorët e sektorit.
Për hartimin e projektligjit janë shfrytëzuar edhe konsultimet e realizuara për Dokumentin e Politikave për Sektorin e IG, prej të cilave u morën komentet në lidhje me pozicionimin e ri të ASIG përkundrejt institucioneve të tjera, funksionet dhe proceset e gjenerimit të IG. Kjo për shkak se këto ndryshime që propozohen në ligj janë në përputhje me drejtimet e politikave dhe masave përkatëse për jetësimin e tyre, të përcaktuara në Dokumentin e Politikave “Për qeverisjen e sektorit të informacionit gjeohapësinor në Shqipëri, 2020-2030” (miratuar me VKM nr. 402, datë 20.05.2020). Konkretisht, institucionet që kanë shprehur miratimin në lidhje me to, nëpërmjet sistemit e-akte/me shkresë, përfshijnë: •Ministrinë e Brendshme; •Ministrinë e Mbrojtjes (datë 26.12.2019); •Ministrinë e Drejtësisë (datë 30.12.2019); •Ministrinë për Evropën dhe Punët e Jashtme (nr.prot.18381, datë 24.12.2019); •Ministrinë e Bujqësisë dhe Zhvillimit Rural (datë 07.01.2020); •Ministrinë e Infrastrukturës dhe Energjisë nuk është shprehur; •Ministrinë e Turizmit dhe Mjedisit (datë 27.12.2019); •Ministrinë e Arsimit, Sportit dhe Rinisë (datë 30.12.2019); •Ministrinë e Kulturës (datë 24.12.2019); •Ministrinë e Shëndetësisë dhe Mbrojtjes Sociale (30.12.2019); •Institutin e Statistikave, institucion i pavarur (nr.prot. 2290/1, datë 15.01.2020); •Ministria e Financave dhe Ekonomisë (sqaruar për dy komentet e saj me shkresën datë 27.12.2019).
Pas diskutimeve dhe konsultimeve me grupet e interesit, projektligji i është nënshtruar rishikimeve mbështetur në komentet dhe sugjerimet e aktorëve dhe ekspertëve të ndryshëm.
[bookmark: _GoBack]Gjithashtu, projektligji është publikuar në Regjistrin elektronik të njoftimeve dhe konsultimeve publike në datë 12.11.2020.

IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE
Realizueshmëria e projektaktit mundësohet nga PBA 2020-2022, mbështetja nga donatorët (Kartverket) si dhe nga kostot minimale të lidhura kryesisht me procesin.
Lidhur me programin E-qeverisja që lidhet edhe me zbatimin e ligjit të ri të ndryshuar për infrastrukturën e IG, në PBA 2020-2022 (miratuar me vendimin nr.845, datë 24.12.2019, të Këshillit të Ministrave, “Për miratimin e dokumentit të programit buxhetor afatmesëm 2020–2022, të rishikuar” dhe botuar në Fletoren zyrtare, nr.186, datë 08.01.2020) janë parashikuar disa produkte/projekte me buxhetin e tyre përkatës të shtrirë në vite, duke nisur nga buxheti i vitit 2019 e deri në projeksionin e viteve 2020, 2021 dhe 2022. Kryesisht këto produkte dhe projekte i referohen krijimit, implementimit, operimit, mirëmbajtjes dhe përmirësimit të një sistemi gjeohapësinor të integruar (NSDI), hartimi i standardeve dhe rregullave uniforme të infrastrukturës së informacionit gjeohapësinor, mirëmbajtja e sistemit të Gjeoportalit Kombëtar, ndërtimi i GIS-it Kombëtar (që të garantojë gjenerimin dhe shpërndarjen e IG të azhurnuar në mënyrë të pandërprerë për përdoruesit fundor, sipas standardeve dhe specifikimeve të përgatitura gjatë projektimit), ndërtimi i Rrjetit Kombëtar Gjeodezik Shqiptar (KRGJSH), shtimi i kapaciteteve të infrastrukturës IT (servera dhe storage) për foton ajrore, software inxhinierik GIS dhe hartografik (blerje licenca software), implementimi i projektit të financuar nga qeveria norvegjeze me qëllim zgjerimin e kapaciteteve të ASIG për t’u ofruar përdoruesve informacion gjeohapësinor, projekti “Informacioni Gjeohapësinor për një zhvillim të qëndrueshëm” të territorit në zonën me intensitet të lartë zhvillimi Tiranë-Durrës”, krijimi i hartës bazë dixhitale.
Përgatitja e projektligjit është mbështetur nga Autoriteti Norvegjez i Hartografisë dhe Kadastrës - Kartverket, në kuadër të projektit për zhvillimin e politikave për IG në Shqipëri. Qeveria Norvegjeze, përmes Kartverket, ka mbështetur edhe më parë projektet për zhvillimin e sektorit të IG dhe kryesisht të vetë ASIG, duke nisur që nga krijimi i tij, hartimin e Biznes Planit Strategjik, Dokumentin e Politikave për Qeverisjen e Sektorit IG, riorganizimin e ASIG dhe rolit të tij. Miratimi i këtij projektligji do t’i hapte rrugë sigurimit të mbështetjes së mëtejshme financiare për sektorin e IG dhe do të lehtësonte procesin e hartimit të akteve nënligjore në zbatim të ndryshimeve të ligjit, dhe mundësimin e tyre në një kohë më të shpejtë.
Lidhur me riorganizimin e ASIG si institucion qendror në sektorin e IG dhe rishikimin e funksioneve të tij vlerësohet se ndryshimet e propozuara nuk shoqërohen me kosto financiare shtesë për buxhetin e shtetit. 
Ndërkohë që, vetëm përcaktimi i shpërblimit për veprimtarinë e anëtarëve të stafit të sekretarisë teknike, shoqërohen me një kosto financiare e cila përllogaritet rreth 800 000 lekë në vit. Kjo kosto është lehtësisht e përballueshme, edhe nëse do të mbulohet nga fondet e ASIG. 
Ngritja dhe funksionimi i strukturave të posaçme me staf profesional në fushën e IG, në autoritetet publike përgjegjëse në shumicën e autoriteteve nuk parashikohet të ketë kosto pasi strukturat mund të riorganizohen brenda stafit ekzistues të institucionit, thjesht duke specifikuar profilin e duhur profesional dhe përshkrimin e punës së punonjësve që do të punojnë në fushën e IG. Edhe në ato institucione që do të duhet të rekrutojnë staf shtesë, numri i specialistëve të IG të nevojshëm është 1 ose 2. Për më tepër që për këtë proces nuk janë vendosur afate të detyrueshme.

Një ndër aktivitetet kryesore që parashikohet të shtohen me këtë ligj është dhe veprimtaria e krijimit të hartës baze në shkallë të mëdha dhe azhurnimi i saj permanent. Në lidhje me këtë, duhet të evidentohet se:
· Së pari Shqipërisë i mungon harta bazë në shkallë të madhe e përditësuar e cila është jetike për një numër autoritetesh për realizimin e funksioneve të tyre publike.
· Së dyti në Shqipëri nuk ka një institucion tjetër civil që ka detyrë funksionale dhe kapacitetet e nevojshme teknike për krijimin e hartës bazë.
· Së treti ASIG e ka filluar këtë proces dhe ka kryer disa aktivitete kryesore për prodhimin hartografik, kryesisht me metoda fotogrametrike, për zona relativisht të mëdha, si për zonat urbane ashtu dhe për ato rurale. 
Aktivitetin kryesor të ASIG për krijimin e hartave bazë, e zë projekti për krijimin e hartës bazë dixhitale për 300 km 2 (zona Tiranë - Durrës) në bashkëpunim me qeverinë Japoneze (JICA). Gjithashtu ASIG ka menaxhuar dhe fotografimet ajrore të kryera në vitet 2015-2017 dhe 2018 për prodhimin e orotofotove. Këto produkte kanë qenë material bazë për përpunimin e mëtejshëm dhe prodhimin të hartave dixhitale në shkallë të ndryshme, por veçanërisht në shkallën 1:2000.
Mbi bazën e kësaj eksperience, ASIG ka aplikuar pranë Ministrisë së Financave dhe Ekonomisë për fillimin e projektit kombëtar të krijimit të hartës bazë dixhitale multifinksionale sipas standardeve të Direktivës INSPIRE në funksion të ndërtimit të Infrastrukturës kombëtare të Informacionit Gjeohapësinor (NSDI).
Në këtë projekt, janë parashikuar të kryhen si fazë e parë mbi 800 km2 me krijimin e hartës dixhitale për të gjitha zonat urbane të qyteteve të Republikës së Shqipërisë, me një çmim për njësi rreth 8100 euro/km2, pra në total 6,480,000.00 Euro. Nga këto 300 km2, aktualisht janë kryer me donacione (projekti me JICA). Gjithashtu si fazë e dytë parashikohet krijimi i hartës bazë dixhitale për rreth 16000 km2, që do të jetë kryesisht zona e ultësirës perëndimore, luginat dhe zonat e fushës, e cila parashikohet të ketë një kosto për njësi rreth 4700 euro/km2 dhe në total parashikohet të ketë një kosto 75,000,000.00 Euro.
Parashikohet se për këtë projekt do të kërkohet 10-15% të shumës totale për të dy fazat si kontribut i qeverisë shqiptare, pasi po negociohet me donatorë të tjerë për të realizuar këtë projekt jetik për zhvillimin e vendit sipas standardeve të Direktivës INSPIRE të KE, si me fondet IPA dhe me donatorë të tjerë. Koha që mendohet të shtrihet dhe financohet ky projekt do të jetë 5-8 vjet.

KRYEMINISTRI

Edi Rama

